
КОМИ РЕСПУБЛИКАЛÖН ОЛАНПАС
Коми Республика мутасын торйöн вузасян рынокъяс котыртöмын йитöдъяс лöсьöдöм кузя öткымын юалöм йылысь
Примитöма Коми Республикаса

Государственнöй Сöветöн                                               2007 вося апрель 26 лунö
Тайö Оланпасöн "Торйöн вузасян рынокъяс йылысь да Россия Федерацияса удж кодексö вежсьöмъяс пыртöм йылысь" Федеральнöй оланпас серти Россия Федерацияса субъектъяслы сетöм пономочиеясын лöсьöдсьöны йитöдъяс, кутшöмъяс лоöны Коми Республика мутасын торйöн вузасян рынокъяс котыртігöн (водзö – торйöн вузасян рынокъяс).

1 статья. Торйöн вузасян рынокъяс котыртан юкöнын Коми Республикаса законодательство 
Торйöн вузасян рынокъяс котыртан юкöнын Коми Республикаса законодательство мыджсьö Россия Федерацияса Оланподув, "Торйöн вузасян рынокъяс йылысь да Россия Федерацияса удж кодексö вежсьöмъяс пыртöм йылысь" Федеральнöй оланпас, мукöд федеральнöй оланпас да нормативнöй правовöй акт  вылö да артмö Коми Республикаса Оланподулысь, тайö Оланпасысь, Коми Республикаса мукöд нормативнöй правовöй актысь, кутшöмъяс инмöны торйöн вузасян рынокъяс котыртöмлы.
2 статья. Торйöн вузасян рынокъяс котыртан юкöнын Коми Республикаса государственнöй власьт органъяслöн полномочиеяс
Торйöн вузасян рынокъяс котыртан юкöнын Коми Республикаса Государственнöй Сöветлöн полномочиеясöн лоöны:

1) торйöн вузасян рынокъяс котыртан юкöнын Коми Республикаса оланпасъяс примитöм;

2) торйöн вузасян рынокъяс котыртан юкöнын Коми Республикаса оланпасъясö кутчысьöм да найöс олöмö пöртöм бöрся видзöдöм;

3) мукöд полномочие, мый федеральнöй законодательствоöн индöма Россия Федерацияса субъектъяслöн государственнöй власьт законодательнöй (бöрйöм) органъяслöн полномочиеясöн.

Торйöн вузасян рынокъяс котыртан юкöнын Коми Республикаса Правительстволöн полномочиеясöн лоöны:

1) Коми Республика мутасын ярманга котыртан пöрадок;

2) урчитöм корöмъяс, кутшöмъяслы колö лоны торйöн вузасян рынокын вузасян места вылö; 

3) урчитöм план, мый серти котыртöма торйöн вузасян рыноксö;

4) Коми Республикаса олöмö пöртысь власьтлöн индöм орган, кодöс уполномочитöма торйöн вузасян рынок артмöдöм да реестр нуöдöм вылö, меставывса асвеськöдлан органъясöн торйöн вузасян рынокъяс котыртöм могысь право сетöм йылысь да тайö тшöктöмъясас видзана юöръяс йылысь юöръяс;
5) торйöн вузасян рынокъяслысь реестр артмöдöм да нуöдöм могысь меставывса асвеськöдлан органъясöн сетöм содтöд юöр лыддьöг;
6) торйöн вузасян рынокын вузасян места сетöм, сылöн типöвöй форма  йылысь сёрнитчöм кырымалан пöрадок;

7) видз-му овмöс рынокын, видз-му овмöс кооперативнöй рынокын вузасян места сетан  кокньöдöм пöрадок;

8) торйöн вузасян рынок планируйтöм, выльысь планируйтöм да стрöитöм дорö, керкаяс, стрöйбаяс, сооружениеяс да наын жыръяс выльмöдöм дорö медшöр корöмъяс да Коми Республика мутасын индöм корöмъяс пыртан урчитöм кадколаст;
9) Коми Республикаса олöмö пöртысь власьтлöн индöм орган, кодöс уполномочитöма йöзсянь, кодъяскöд  кырымалöма торйöн вузасян рынокъясын вузасян местаяс сетöм йылысь сёрнитчöмъяс, вузасьысьяссянь да ньöбасьысьяссянь примитны шыöдчöмъяс.
3 статья. Кывкöртöд
Тайö Оланпасыс вынсялö сійöс официальнöя йöзöдан лунсянь.

Коми Республикаса Правительстволы примитны нормативнöй правовöй актъяс, кутшöмъяс отсаласны збыльмöдны тайö Оланпассö.

Коми Республикаса Юралысь                                                           В.А. Торлопов

